
PULA, REPUBLIKA HRVATSKA -
Iz pulskog zatvora u petak ujutro, oko
09:15 sati, izašao je Fikret Abdić (72).
Pred pulskim zatvorom dočekalo ga je
više od 3.000 njegovih pristalica, a

među njima su bili i njegova supruga,
tri kćerke, sin i unučad.

Njegov izlazak iz zatvora došlo je
iz Velike Kladuše i susjednih općina
USK-a obilježiti više od 3.000 ljudi koji
su u Pulu stigli sa više od 40 autobusa,
te velikim brojem putničkih automobila.
Među njegovim pristalicama primije-
ćen je i veliki broj Kladušana koji žive i
rade širom Evrope. 

Fikret Abdić je pušten na uvjetni
otpust, nije mu ograničeno kretanje pa
će se moći slobodno vratiti u BiH.
Pušten je na osnovu podnijetog zah-
tjeva za privremeni otpust njegove
porodice u septembru prošle godine, a
nakon što je odslužio dvije trećine
kazne - deset godina, devet mjeseci i
dva dana koje je odležao zbog ratnog
zločina na području Zapadne Bosne.
Županijski sud u Karlovcu Abdića je
2003. osudio na 20 godina zatvora, a
Vrhovni sud preinačio je kaznu na 15
godina. Sudilo mu se kao državljaninu
Republike Hrvatske i BiH po optužnici
Tužilaštva BiH, a na temelju sporazu-
ma vlada dviju država o pravnoj pomo-
ći. Abdić je proglašen krivim zbog
uspostave Autonomne Pokrajine
Zapadna Bosna suprotno Ustavu BiH
te zato što je kao njen vrhovni koman-
dant odgovoran za otvaranje logora i

prihvatnih centara kroz koje je prošlo
oko pet hiljada protivnika uspostave
autonomije, a u kojima je zbog zlostav-
ljanja umrlo najmanje troje ljudi.

Njegovi poklonici željeli su pred

zatvorom dočekati „svoga Babu“ koji je
za njih heroj. Naime, iz bijede
Cazinske krajine Abdić je stvorio
gigant „Agrokomerc“, a njegov kasniji
progon samo je učvrstio njegovu kariz-

mu. Čekanje se isplatilo kad ih je malo
poslije 9 sati i 15 minuta pozdravio.
Održao je kraći govor okupljenima. U
tom svom govoru on se zahvalio ljudi-
ma što su došli i kazao je da će nagla-
sak u njegovom daljnjem radu biti na
obnovi „Agrokomerca“.

Nakon izlaska iz zgrade zatvora,
dočekala ga je porodica i stotinjak

novinara. Nakon kraćeg zadržavanja
sa porodicom, uputio se automobilom
među svoje pristalice koje su ga čeka-
le na poligonu nekadašnje vojne
kasarne „Karlo Rojc“. Teško se krećući
kroz masu, bez asistencije policije,
Abdić se obratio prisutnima koji barem
polovinu njegovih riječi nisu čuli jer je
razglas prije toga porušen u naletu
novinara i njegovih pristalica. Ipak,
ono najvažnije, njegove pristalice
mogle su čuti, a on im je kazao da pla-
nira ponovo pokrenuti „Agrokomerc“ i
napraviti ga boljeg nego što je nekad
bio. Zahvalio se potom svima, ne
samo za ovo okupljanje prilikom izla-
ska na prijevremenu slobodu, već i za
sve godine tokom kojih su bili uz
njega. Obećao je da će u Veliku
Kladušu doći čim dobije dokumente te
da će tom prilikom najprije posjetiti dio-
ničare i bivše radnike i sa njima razra-
diti plan obnove „Agrokomerca“.
Dodao je i da je za vrijeme boravka u
zatvoru pratio stanje u BiH i da unatoč
tome što ima 72 godine još ima dovolj-
no snage i pameti da revitalizira cijelu
Cazinsku krajinu.

- Dobit ćemo bitku protiv bijede
i siromaštva, zaposlit ćemo one koji
mogu raditi, te se odužiti onima koji
imaju sramotno male penzije, a dali
su doprinos „Agrokomercu“. Cilj
nam je podići „Agrokomerc“ iz
pepela koji će biti bolji no što je bio.
S Udruženjem nezaposlenih dioni-
čara pokrenut ćemo veliki posao, za

što svakako imam snage, pameti i
sposobnosti, poručio je Abdić izraziv-
ši žaljenje što ne može odmah sa svo-
jim pristašama u Veliku Kladušu. 

- U ovom trenutku potrebni su
ulagači koji će postati većinski vla-
snici i omogućiti pokretanje proiz-
vodnje. Privredno treba revitalizirati
Cazinsku krajinu, što i očekuje 13
hiljada bivših radnika od kojih su
mnogi zbog rata i neimaštine posta-
li izbjeglice i žele se vratiti. Niko

vam ne može zamjeriti što hoćete
raditi i živjeti dostojanstveno, samo
vas treba pravilno povesti, dodao je
Abdić naglasivši kako u Kladuši nisu
gradili samo tvornice već i evropsku
kulturu. Okupljeni su Abdića najčešće
prekidali skandiranjem: „Oj, Kladušo
ne treba ti Švabo, tebi evo dolazi,
Fikret Abdić Babo“. Abdića su ispred
zatvora dočekali uz živu muziku i pje-
sme koje su napisali za njega.

Abdić je iz Pule automobilom otpu-
tovao prema Rijeci, gdje se prvo javio
policijskim i tužilačkim zvaničnicima, a
potom i policiji u Opatiji radi nove lične
karte. 

Upitana hoće li se Fikret Abdić i
dalje baviti politikom, njegova kćerka
Elvira je istaknula kako se u BiH
čovjek ne može baviti poslom, ukoliko
nije u politici.

Kazavši kako je činom izlaska iz
zatvora ponovo postao punoljetan, na
njemu se vidjelo da ga zatvor nije uni-
štio. Naprotiv, pun je radnog elana i

čini se da je u zatvoru samo sanjao o
novom „Agrokomercu“.

Podsjećamo da je Abdić imao
kuću u Velikoj Kladuši, ali je ona sru-
šena, a on navodno nije obnovio kuću
jer smatra da oni koji su to učinili treba
da gledaju svoje nedjelo.

Na autobusima kojima su njegove
pristalice stigli u Pulu bile su zalijeplje-
ne Abdićeve slike, te razne parole, a
svakako je upečatljiva ova: „Ne tražite
očuha pored živog Babe“.

"Fikret Abdić može 
samo biti savjetnik 
u porodičnoj firmi"

Inače, Abdićev izlazak iz zatvora,
prema mišljenju političkih analitičara,
neminovno će dovesti do otvaranja
starih rana i stvaranja političke nape-
tosti u Unsko-sanskom kantonu.

-Vlada Unsko-sanskog kantona
je kompaktna i cjelovita i uživa
podršku parlamentarne većine u

Skupštini. Spremni smo na sve iza-
zove, kako političke, socijalne, eko-
nomske, tako i društvene. Kada je u
pitanju izlazak Fikreta Abdića na
uvjetnu slobodu, morao je doći i taj
dan, jer svaki kažnjenik izdrži svoju
kaznu i bude pušten na slobodu. Za
nas su prioriteti utvrđeni u jačanju
privrede, poljoprivrede, ekonomi-
je... On uopće nije na bilo kakvoj
listi naših prioriteta, za njega bi se
morao naći neki novi list papira,
rekao je Hamdija Lipovača, premijer
USK-a o izlasku Abdića na slobodu te
je dodao da on može biti samo savjet-
nik u porodičnoj firmi. 

Predsjednik KO SDA Unsko-san-
skog kantona Esad Bašagić smatra
da se Abdić, uprkos pompoznim naj-
avama, nikada neće ni vratiti u Veliku
Kladušu. 

- Abdić je već senilni starac,
oronuli ratni zločinac, odležao je
svoju kaznu po hrvatskim zakoni-
ma, a mi ovdje idemo dalje, živimo
svoj život i ne obaziremo se na
njega. Nema ovdje nikakvih velikih
tenzija, a mi u SDA ne pridajemo
veliku pažnju njegovom izlasku iz
zatvora. Jedan manji broj građana

USK-a, uglavnom iz Kladuše, je
organizirao doček pred pulskim zat-
vorom, ali većina ljudi živi svoje
živote i ne obazire se na to, kazao je
Bašagić novinarima. 

Ministar za boračka pitanja
Federacije BiH Zukan Helez, smatra

da je Abdić odležao što je zaslužio, ali
ipak misli da će poremetiti odnose. -
On je historijska ličnost u BiH,
nekada bila pozitivna, onda negativ-
na. Kad se takva ličnost pojavi na
političkoj sceni normalno da će
„zaljuljati“  malo političke odnose.
Dakako, samo na prostoru Krajine,
jer njegov kapacitet je sada takav,
kao i njegove političke stranke,
kazao je Helez.

Mirsad  Selmanović, ratni načel-
nik Štaba Petog korpusa Armije BiH,
smatra da se Abdić treba liječiti. -

Abdićeva porodica je tražila da ga
puste, jer je bolestan i dobro se
vlada. Šta onda očekivati od bole-
snog čovjeka  koji, uz to, ima više
od 70 godina nego da se liječi. On
nema šta tražiti u politici, kazao je
Selmanović.

Murat Tahirović, predsjednik
Saveza logoraša BiH, je kazao da je
riječ o uvjetnoj slobodi u kojoj postoje
određena ograničenja na prostoru
Hrvatskie. - Činjenica je da nisu na
adekvatan način kažnjeni ratni zlo-
činci, počev od Tribunala u Hagu do
sudova u regionu. To nisu kazne
koje mogu dati satisfakciju žrtvama,
ali se nažalost moramo pomiriti sa
činjenicom da i pored izrečene
kazne dođemo u poziciju da posle
odležane dvije trećine zločinci izla-
ze na slobodu. Tu ništa ne možemo
promijeniti, kazao je Tahirović.

- Proces protiv Fikreta Abdića za
ratni zločin najveća je sramota pra-
vosuđa BiH jer je optužnica nastala
na osnovu dokumentacije 5. korpu-
sa Armije BiH, a presuda donesena
bez saslušanja svjedoka odbrane,
smatra njegova kćerka Elvira Abdić-
Jelenović. - BiH je zemlja koja sva-
kog dana sve dublje tone u siroma-
štvo. Fikret Abdić želi dati svoj

doprinos u spašavanju BiH od kata-
strofe koja predstoji, dodala je ona. 

Ratni krajiški komandant Ibrahim
Nadarević smatra da je Fikretu Abdiću
mjesto na smetljištu historije i da se
neće vratiti u Veliku Kladušu. 

-  Radi se o potrošenom čovje-

ku, čija nedjela govore za njega.
Nije vrijedan komentiranja, ni on ni
njegov izlazak. Ne bi trebao nikako
izaći iz zatvora, kazao je Nadarević i
dodao kako ni Krajišnici nisu više toli-
ko blesavi. Podsjećamo da je
Nadarević, bivši ministar za boračka
pitanja u Vladi FBiH, jedini ministar u
novijoj historiji naše zemlje koji je pod-

nio ostavku zbog neslaganja s pojedi-
nim odlukama vlastite stranke, SDA.
On je, naime, napustio ministarsku
poziciju onog momenta kada su prava
iz boračkog zakona Federacije BiH
dobili i „autonomaši” Fikreta Abdića.

- Apsolutno ne vidim nikakve
pomake osim lažne nade određenim
pojedincima koji su smatrali u ono
vrijeme da je politika koju on vodi
pozitivna politika, kazao je predsjed-
nik Saveza demobiliziranih boraca,
Almir Tutić.

Esad ŠABANAGIĆ

Fikret Abdić - Babo izašao iz zatvora i obećao revitalizaciju "Agrokomerca"

U Federaciji izdajnik, u Krajini Babo

Na Županijskom sudu u
Rijeci uskoro bi se tre-
balo nastaviti suđenje

Abdiću i njegovu sinu Ervinu
zbog više kaznenih djela pri-
vrednog kriminala. Suđenje je
počelo 17. oktobra prošle godi-
ne. Abdić se tereti da je 2001.
fiktivno posudio „Agroko -
mercu“ 600.000 kuna, a zatim
je, kako novac nije vraćen,
preuzeo nekretninu tvrtku -
vilu u Voloskom vrijednu 1,9
miliona kuna. Kasnije je opu-
nomoćio sina da potpiše ugo-
vor sa založnim pravom na
četiri građevine i dvorište u
riječkoj četvrti Kozali. O tom
sudskom postupku Abdić se
obratio prisutnima kazavši da
je taj proces farsa i da će se
njegove pristalice u to uvjeriti

čim se on pojavi na sudu.

Fikret Abdić je, podsjetimo, bio tvorac nekadašnjeg pre-
hrambenog giganta „Agrokomerca“ u Velikoj Kladuši u kom
je zbrinuo i zaposlio „pola Krajine”, ali je bio i središnjim

akterom mjenične afere sredinom 1980-ih zbog čega je proglašen
„državnim neprijateljem“ i podrivačem društvenog poretka u SFRJ.
Početkom 1990-ih bio je član predsjedništva BiH i isprva član SDA, da
bi se ubrzo politički razišao s Alijom Izetbegovićem, i ostalima.
Stoga, ali i zbog saradnje sa srpskim i hrvatskim vođama u BiH
tokom rata, Abdić danas među Bošnjacima u Federaciji BiH slovi za

izdajnika o kojemu će malo ko reći lijepu riječ.

Fikret Abdić u društvu supruge 
Fazile po izlasku iz zatvora

Obraćanje okupljenim Krajišnicima

Ibrahim Nadarević

Esad Bašagić

Hamdija Lipovača

Ogroman interes medijskih kuća iz zemalja regiona

Trenutak izlaska iz zatvorskih zidina

Krajišnici u Pulu doputovali sa 40-ak autobusa
i velikim brojem ličnih automobila

